
сутыкнення герояў, захопленых адной праблемай, не адбыва-
ецца. П’еса насычана цяжкай для ўспрымання гледачом 
тэрміналогіяй. Нягледзячы на складаную тэму, катарсісу пас-
ля прачытання п’есы не адбываецца. Пафасная, 
публіцыстычная лексіка робіць дыялогі несцэнічнымі.  
Галоўная перашкода для адлюстравання ў драматургіі 

пытанняў і праблем сучаснага грамадства бачыцца ў 
адсутнасці ў краіне сапраўднай школы драматургаў, дзе 
вучылі б не толькі кампазіцыйнай пабудове твораў, прынцы-
пам і законам драмы, але і браць так званы “фатаграфічны 
зрэз” з жыцця, вызначаць тое галоўнае і актуальнае, што пат-
рабуе неадкладнага вырашэння. 

 
 

Н.У.Карчэўская 
 

МАСТАЦКIЯ I СТРУКТУРНЫЯ АСАБЛIВАСЦI 
ЭСТРАДНАГА ХАРЭАГРАФIЧНАГА НУМАРА 

 
Цiкавасць да эстрады як да мастацкага феномена ўзнiкла 

параўнальна нядаўна, а развiццё эстраднага танца, як най-
менш вывучанага жанру эстраднага мастацтва, патрабуе 
асэнсавання таго эмпiрычнага вопыту, якi назапашаны за 
апошнiя дзесяцiгоддзi. 
Танцавальны жанр займае на эстрадзе адно з вядучых 

месцаў, мае асаблiвую мастацкую фактуру, якая патрабуе 
спецыяльнага аналiзу. Параўнальна малая даследаванасць 
жанру, супярэчлiвасць i адвольнасць меркаванняў 
навукоўцаў i крытыкi, размытасць i нявызначанасць 
мастацкiх крытэрыяў робяць асаблiва актуальным тэарэтыч-
нае асэнсаванне ўсiх бакоў эстраднага танца. Найбольш важ-
ным падаецца вывучэнне праблемы эстраднага нумара, што 
абумоўлена ключавым (на перакрыжаваннi тэорыi i практыкi) 
становiшчам гэтай праблемы. 
Раскрыццё заканамернасцей станаўлення эстраднага ну-

мара ў харэаграфiчным мастацтве ўскладняецца тым, што па-
куль не знойдзены унiверсальны прынцып, з дапамогай якога 
магчыма выпрацаваць метадалогiю аналiзу творчых працэсаў 
на эстрадзе з яе характэрнай мазаiчнасцю, шматвобразным 

спалучэннем мастацкiх i жанравых элементаў. Эвалюцыя эс-
траднага танца патрабуе вырашэння мастацкiх пытанняў, iх 
практычнай i тэарэтычнай распрацоўкі, што дапаможа вызна-
чыць шлях, па якiм будзе ў далейшым развівацца танцаваль-
ная эстрада. 
Асноўнай формай сцэнiчнага iснавання артыста на эст-

радзе з'яўляецца нумар. Аб'ектыўна i рэальна нумар – ядро 
эстраднага мастацтва, яго класiфiкацыйная адзiнка, што па-       
цвярджаецца як гiсторыяй эстрады, так i сучаснай канцэртнай 
практыкай. Прааналiзуем асноўныя складаючыя элементы – 
звёны эстраднага танцавальнага нумара, высветлiм функцыя-
нальную i мастацкую нагрузку кожнага са звёнаў і iх узаема-         
дзеянне. 
Эстраднаму танцу ўласцiвы тры абавязковыя якасцi, якiя 

абумоўлiваюць структурныя асаблiвасцi эстраднага нумара: 
адкрытасць, забаўляльнасць i малая форма твора. Адкры-
тасць – асноўная прымета эстраднага мастацтва. Гэтая якасць 
бярэ пачатак са здаўна існуючай сiстэмы ўзаемаадносiн дэ-
макратычнай народнай аўдыторыi з выканаўцамi i абазначае 
адкрытасць творчасцi, майстэрства. Фактар забаўляльнасцi 
можна лiчыць калi не галоўным, то найбольш адметным з 
якасцей эстраднасцi. I, нарэшце, малая форма твора, якая 
сведчыць аб лаканiзме ўсiх складаючых, пачынаючы ад 
кароткасцi твора, канцэнтрацыi яго змястоўнасцi i канчаючы 
лаканiзмам балетмайстарскiх, акцёрскiх i сцэнаграфiчных 
выразных сродкаў. Гiстарычна паходжанне эстраднага 
лаканiзму абумоўлена утылiтарнымi абставiнамi вулiчных 
выступленняў артыстаў. Адкрытыя падмосткi звычайна не 
прадугледжвалi ўмоў для выкарыстання дэкарацый i ўдзелу 
вялiкай колькасцi выканаўцаў у кожным нумары. Гэтыя 
абставiны патрабавалi прыёмаў хуткай трансфармацыi з во-
браза ў вобраз, выкарыстання толькi дэталей касцюма i 
рэквiзiту, iншых лаканiчных сродкаў сцэнаграфii. Ды i творы, 
якiя паказвалiся, павiнны былі быць толькi кароткiмi i 
яскравымi, iнакш выканаўцы страчвалi б увагу публiкi, якая 
iмкнулася да разнастайнасцi ўражанняў. Пазней утылiтарныя 
абставiны, якiя патрабавалi лаканiзму, знiклi. Аднак выпра-
цаваныя ў эстрадным танцы прыёмы выканаўства ўкаранiлiся 
i ператварылiся ў эстэтычныя прыметы. 

Асновай структуры танцавальнага эстраднага нумара 
з'яўляецца харэаграфiчны, пластычны тэкст. Спецыфiка 
харэаграфiчнага тэксту для эстрады вызначаецца тым, што ён 
павiнен быць зразумелым гледачу. Даходлiвасць, яснасць 
харэаграфiчнага тэксту – гэта тое, што адрознiвае эстрадны 
танец ад канцэртных мiнiяцюр (назавём iх умоўна 
фiларманiчнымi), якiя пастаўлены, да прыкладу, для разнас-
тайных конкурсаў i фестываляў сучаснай харэаграфii, дзе ча-
сам нават падтрымлiваецца нейкая "кадзiроўка" як сэнсу, так 
i непасрэдна лексiкi мiнiяцюры. Акадэмiчныя, фiларманiчныя 
жанры з'яўляюцца складанымi жанрамi, патрабуюць пэўнай 
iнтэлектуальнай падрыхтоўкi гледача. Гэтыя жанры пры-         
трымлiваюцца ўжо ўсталяваных канонаў выканаўства, яны 
патрабуюць ад аўдыторыi стрыманасцi ў паводзiнах, 
сабранасцi i сканцэнтраванасцi, таму што працэс успрымання 
мастацкага матэрыялу праходзiць у глыбiнных сферах 
ўяўлення i эмацыянальнай памяцi. Эстрадныя ж творы патра-
буюць настройкi парытэтнай дзейнасцi слыху i зроку (з 
дамiнаваннем зроку), а таксама прасторавага ўяўлення гледа-
ча. Таму эстрадны танец адрознiваецца даступнасцю мастац-
кай мовы, якая не патрабуе папярэдняй падрыхтоўкi для яе 
разумення. Эстраднай харэаграфii ўласцiва таксама значная 
жанравая раскаванасць: новыя сiнтэтычныя спалучэннi тут 
утвараюцца i распадаюцца даволi лёгка i свабодна. Акрамя 
таго, харэаграфiя нумара павiнна змяшчаць так званы 
"вар'етэ-момант". Вар'етэ-момант як нейкая агульная якасць, 
уласцiвая ўсiм забаўляльным формам выканаўства, быў вы-
значаны Мёлерам-Брукам у 1902 г. У сваёй кнiзе "Вар'етэ" ён 
прасачыў праяўленне вар'етэ-моманту ў мастацтве разнас-
тайных часоў i народаў. Толькi той танец, якi ўтрымлiвае 
вар'етэ-момант – нешта вострае, што выходзіць за межы 
агульнапрынятага (часам нават за ўмоўныя межы 
прыстойнасцi), можа лiчыцца эстрадным. 
Асаблiвае месца ў эстрадным харэаграфiчным нумары 

займае рэжысёрскi, балетмайстарскi прыём. Эстрадны матэ-
рыял патрабуе пошуку арыгiнальнага, нечаканага прыёму, якi 
дае энергетычны штуршок усяму дзеянню. Прыём у 
драматургii эстраднага танца з'яўляецца асновай формы, у 
якой вырашаецца твор. Ад прыёму непасрэдна залежыць 

стыль мiнiяцюры. Прыём – шлях да вырашэння тэмы, вобра-
за. 
Падаецца, што вызначальнымі момантамі для размежа-

вання фiларманiчнай канцэртнай мiнiяцюры i эстраднага тан-
цавальнага нумара з'яўляюцца эпiчнасць або лiрычнасць 
выканальнiцкай пазiцыi (не аўтарскай, балетмайстарскай, а 
менавiта выканальнiцкай) i адпаведныя гэтым пазiцыям сты-
лявыя асаблiвасцi пластычнай мовы. Гiстарычна склалася, 
што фiларманiчнае выканаўства iмкнулася падаць гледачам 
твор у яго недатыкальнасцi, значыць, эпiчна. Эстрада, наад-
варот, не маючы падстаў ганарыцца высокiм узроўнем 
балетмайстарскiх сачыненняў, кампенсавала iх усярэдне-
насць арыгiнальнасцю, шчырасцю, асобай артыста, яго 
лiрычнай пазiцыяй. I хаця для эстрады творы ставяць балет-
майстры вельмi высокага класа (узгадаем эстрадныя работы 
Б.Эйфмана, В.Елiзар'ева, У.Манохiна, Г.Маёрава, I.Маiсеева i 
iнш.), усё ж раздзяленне выканальнiцкiх спосабаў захавалася. 
Аналiзуючы працэс стварэння танцавальнага нумара, мы 

прыйшлi да формулы, якая характарызуе паслядоўнасць 
асноўных звёнаў нумара: балетмайстар – артыст (артысты). 
Гэтая формула адрознiваецца ад формул, што характарызу-
юць працэс стварэння эстраднага нумара iншых жанраў. На-
прыклад, для размоўнага жанру яна наступная: драматург – 
акцёр – рэжысёр; для iнструментальнага такая: кампазiтар – 
выканаўца – дырыжор (кiраўнiк ансамбля); для вакальнага: 
кампазiтар – аўтар тэксту – выканаўца – рэжысёр. Гэтыя 
адрозненнi выклiканы асаблiвай роляй балетмайстра, 
паколькi ён выступае не толькi аўтарам нумара (рэжысёрам), 
але i харэаграфiчнага тэксту (харэографам). Часам ён сумяш-
чае ў сабе аўтара не толькi сцэнарнай драматургii 
(пастаноўшчыка), але нават i аўтара касцюмаў i светлавога 
вырашэння нумара (сцэнографа). Такiм чынам, у 
харэаграфiчным нумары балетмайстар з'яўляецца аўтарам 
сэнсавага, харэаграфiчнага i сцэнiчнага тэксту. Тым не менш 
у эстраднай харэаграфii (у адрозненне ад акадэмiчнага бале-
та) цэнтрам, у якiм спалучаюцца творчыя намаганнi 
балетмайстраў, з'яўляецца артыст або група артыстаў. Тут 
існуе большая, чым у балеце, залежнасць балетмайстра ад 
iндывiдуальнасцi i сцэнiчных магчымасцей выканаўцы. Ар-

тыст часта становiцца сааўтарам твора. Гэтым тлумачыцца 
немагчымасць перадачы эстраднага нумара iншым 
выканаўцам. Немагчыма нават уявiць у выкананнi iншага ак-
цёра хаця б адзiн з нумароў М.Эсамбаева, У.Шубарына; пас-
ля Л.Сабiтавай знiклi са сцэны такiя пастаноўкi С.Уласава, як 
"Ляцiце, галубы", "Царэўна-Лебедзь", "Месяцавая саната" i 
iнш.; знік адзiн з лепшых канцэртных нумароў 
харэаграфiчнай эстрады (мiнiяцюра В.Елiзар'ева "Дарога"), 
які выконваў Ціта Рамаліа; засталiся толькi ўзнёслыя 
ўспамiны аб "Паўлiнцы" Г.Мартынава, якую так нiхто i не 
здолеў паўтарыць; неаднаразова спрабавалi перанесцi на 
iншых выканаўцаў свой нумар "Званы" Л. i А.Яфрэ-мавы, але 
так i не знайшлi варыянт, якi быў бы лепшым за аўтарскi. Такiх 
прыкладаў у гiсторыi эстраднага танца мноства. 
Такiм чынам, нумар з'яўляецца закончанай структурнай 

адзiнкай эстраднага мастацтва, у якiм павiнны быць збалан-
саваны ўсе элементы. Да структурных асаблiвасцей нумара 
адносяцца месца, дзеянне i час, якiя знаходзяцца ў пэўнай 
узаемасувязi. Пры гэтым месца i час разумеюцца як фiзiчныя 
велiчынi, формаўтваральныя фактары структуры нумара. 
Сваё эстэтычнае значэнне яны набываюць толькi ў тым вы-
падку, калi нумар разглядаецца з пункту гледжання мастац-
кага твора. Значыць, месца i час маюць двайное тлумачэнне: 
структурнае i мастацкае. Катэгорыя дзеяння як эстэтычная 
велiчыня спалучае месца i час, быццам адухаўляючы iх, 
напаўняючы зместам утвораную iмi форму. 
Месца – катэгорыя матэрыяльная, абазначае сцэнiчную 

пляцоўку, выбар якой залежыць ад прычын, звязаных з 
адмiнiстрацыйна-эксплуатацыйнымi ўмовамi iснавання эст-
рады. Аднак пляцоўка, на якой выконваецца нумар, уплывае 
на выбар фарбаў, спосабаў выразнасцi. Калi камерная сцэна 
да-       зваляе артысту карыстацца тонкiмi псiхалагiчнымi 
рысамi, то масавая (Палац спорту, стадыён i інш.) вымушае 
шукаць больш рэльефную пластыку, больш вострыя, 
жорсткiя, эмацыянальна атакуючыя рухi. Па гэтай прычыне 
не да месца лiрычны дуэт на сцэне Палаца спорту, таксама як 
i масавыя танцы на тэрытарыяльна абмежаванай эстрадзе 
клуба. У тых выпадках, калi сцэна добра падрыхтавана, месца 
з выпадковай i зменлiвай велiчынi становiцца велiчынёй тры-

валай, роўнай па значнасці дзеянню i часу. 
Дзеянне – катэгорыя эстэтычная, якая ўключае 

харэаграфiчны тэкст эстраднага нумара. У мастацкiх 
адносiнах дзеянне найбольш гнуткае. Яно схільнае да змен, 
што выклiканы знешнiмi i ўнутранымi прычынамi, якiя вы-
значаюцца як iндывiдуальным характарам творчасцi 
артыстаў або калектыву, так i асаблiвасцямi глядацкага 
ўспрымання. 
Найбольш пастаяннай з'яўляецца катэгорыя часу. Гэта 

фiзiчны, загадзя вызначаны перыяд сцэнiчнага iснавання 
артыстаў, абумоўлены хронаметрыяй музычнага твора, пад 
якi выконваецца танец. Калi час зацягнуты, узнiкаюць 
харэаграфiчныя расцягнутасцi, губляецца ўспрыманне, а зна-
чыць, i цiкавасць гледача да нумара; наадварот, залiшне 
сцiснуты час нумара не дае магчымасцi раскрыць змест тво-
ра. 
Такiм чынам, мы лiчым (а глядач успрымае) эстрадны ну-

мар адзiнкай мастацкай структуры, дзе кожнае звяно зале-
жыць ад iншага i iснуе толькi ў сувязi з iм. Калi ж ланцуг 
узаемаабумоўленых звёнаў перапыняецца, нумар не можа 
быць паўнацэннай адзiнкай мастацтва. 

 
 

А.У.Карэцкі 
 

СУЧАСНАЯ НАВУКОВАЯ КАНЦЭПЦЫЯ 
МУЗЕЕФІКАЦЫІ МІРСКАГА ЗАМКА 

 
Пытанне аб захаванні гісторыка-культурнай спадчыны, у 

тым ліку і помнікаў архітэктуры, востра стаіць у наш час. Яго 
вырашэнне ў значнай ступені залежыць ад таго, наколькі 
ўдала і актыўна гэтая спадчына ўключана ў сучаснае жыццё. 
Лепш за ўсё захоўваюцца тыя помнікі архітэктуры, для якіх 
знойдзена функцыя, што адпавядае іх архітэктурна-
планіровачнаму вырашэнню. Найбольш паспяховым 
уяўляецца выкарыстанне будынкаў як музейна-выставачных 
устаноў, бо ўмовы работы музея найбольш поўна адпявада-
юць умовам іх захаванасці, адначасова ператвараючы помнікі 
архітэктуры ў аб'екты экспанавання. 

